
Тахӑш туртрӗ ҫивӗтрен:
— Камӑн витри чи хитри? 
Тусӑм чӗлхи ҫивӗчрен 
Хуравларӗ:
— Тикӗтли!

Тиркесе кулма пулать:
Кам мӗнлине хапӑллать! 
Пулӑ тытма кайнӑ чух 
Атма пек тӗпли те чух!

Сарӑтутлӑ Нил калать:
— Сан та путлӗ пулкалать: 
Кӗвентеллӗ ик витре 
Кӗвӗпе пыни хитре!

— Чи хитре витре — хӗрли!
— Хӗрли мар ҫав, пуҫхӗрли: 
Пантӑртаттар патакпа — 
Пулса тӑрӗ параппан!

— Тӗрлӗ-тӗрлӗ тӗрӗлли!
— Тӗпӗ тӗкӗр евӗрли!
— Тин туяннӑ витрене 
Ним те ҫитмӗ ҫур эрне!..

Е пӗрерӗн, е пӗрле 
Чылайччен кӗрле-кӗрле 
Хӗвел аннӑ тӗлелле 
Чӑнлӑх тупрӗ ҫак «вӗлле»:

Чи тирпейли — кам ачи? 
Унӑн витри — чи-чи-чи! 
Камӑн витри чипер мар,
Чие ҫырли сӗнер мар.





Кукшаланчӗҫ йывӑҫсем, 
Ушкӑнланчӗҫ кайӑксем, 
Тамаша тӑк тамаша: 
Мӗскер пулнӑ ку йыша? 
Мӗскер пулнӑ тӗнчене? 
Сар ҫу сӗртӗм чӗл ҫине, 
Мӑйӑр чикрӗм кӗсьене, 
Тухса чупрӑм пӗчченех 
Ҫывӑхри пӗр рашчана 
Сӑйламашкӑн пакшана. 
Пашкаса ларать пакша — 
Калӑн, трон ҫинчи патша. 
Ешӗлех-ха хыр рашчи — 
Урӑх тӗслӗ пек патши...

Килчӗ кӗр куҫҫуль тӑкса, 
Тен, вӑл ӗмӗрлӗх кукша?..

Аппа калать:
— Виҫӗ тирӗк ҫисе ятӑм, — тет.
Пӗтрӗ пуҫ!
Тете калать:
— Капла яла култаратӑн, — тет. — 
Выҫӑ куҫ!
Тирӗк ӑҫтан усса пытӑр?!
Маншӑн тесен пӑтӑ пултӑр.
— Аппа! — терӗм, —
Тирӗк ҫисе аппаланар мар!
Апат валли савӑт хӑварар. — 
Кӑлтӑр-кӑлтӑр кулса ячӗҫ — пултӑрах, 
Тирӗкре-им паттӑр вӑйӗ — пӑтӑра...

Ача пулма
Ҫӑмӑл мар пуласса пӗлнӗ пулсан... 
Ҫуралаттӑм асатте пулса —
Ҫӑра кӑна сухалпа!
Ҫырлахаттӑм сахалпа:
Пахча тулли ҫырлапа!..
Халь
Ҫӳҫ вырӑнне мулаххай,
Сылтӑм аттӑм сулахай —
Тӑратӑп ни ача, ни пӑча, ни мучи... 
Эх-ха-хай!

Ача пулма
Ҫӑмӑл мар пуласса пӗлнӗ пулсан. 
Ҫуралаттӑм качака пулса — 
Ҫаврака мӑйракапа!
Майранни пек пушмакпа!
Шӑл хушшинчи кӑчкӑпа!..
Халь
Кӑчӑк туртсан — килмелле,
Пурне те итлемелле —
Хамӑн ирӗк пач та ҫук элле... 
Тӗлӗнмелле!

Ача пулма
Ҫӑмӑл мар пуласса пӗлнӗ пулсан. 
Ҫуралаттӑм хур аҫи пулса! 
Тукалаттӑм хӑранҫи — 
Чараймӗччӗ кукаҫи!
Халь
Хуллен калаҫ пӗрехмай,
Вӗҫес килет — утса кай!
Тӑратӑп: ни хур, ни хурах — 
Ҫурмаккай...
Кай-кай-кай!

Ача пулма
Ансат мар пуласса пӗлнӗ пулсан.. 
Терӗм эпӗ хамӑн виҫ туса, — 
Ахаль мар ача пулса 
Ҫуралаттӑм йӑл кулса —



Йӑлӑхтарчӗ ватӑлса!
— Халь?..
— Ватӑлтарать макӑрни, 
Ҫавӑнпа вӗт-шакӑрне:
«Ан йӗр, ан йӗр ӗмӗрне!» 
Тет кашни атте-анне.



— Арҫук, килте пӗр хӑт та ҫук, — 
Тет мана тин таврӑннӑ анне. — 
Анне пӗлмест ҫав сӑлтавне:
Хӑт туса ларма ман вӑхӑт ҫук! 
Автансем халь вӑтанмасӑр 
Авӑтаҫҫӗ пӗр канмасӑр: 
Арпаштарчӗҫ вӑхӑта.
Айӑпӗ шӑп ҫакӑнта!



Выляма кӑна пуҫлатӑн -  
Ывӑнать те чупкӑн атӑ. 
Мӗн тӑвас ман мӑранпа, 
Аран-аран пыранпа? 
Киле леҫес — аякра, 
Хывса персен лайӑхрах: 
Типӗ чӑлха тӗпӗпе 
йӗпе куна типӗтем!

Кунсерен мана тете 
Парнелет пӗрер тетте.
«Кирлӗ мар, тете!» — теп те, 
Вирхӗнет ҫӗре тетте.

Тав тетте тӑвакана,
Анчах ют ҫав вӑл мана, 
Кӳрсе килнӗ аякран,
Те кунта ӑста ҫукран?

Хӗрхенетӗп айвана:
Эп ҫӗмӗрмен — хӑй ванать. 
Ҫийӗнчех сӗретӗп маҫ — 
Темшӗн чӗрӗлсе тӑмасть.

Урлӑш-тӑршшӗ — пӗр хӑлаҫ! 
Пурпӗр чӗрене пымасть. 
Мӗскер кӑна ҫитермен... 
Пылчӑк тӑрӑх сӗтӗрмен...

Покемон та спайдермен — 
Ятран чӗнме хатӗрлен 
Чӗлхӳне хуҫа-хуҫа,
Калӑн, килте вӑл хуҫа!

Ҫӗр-пин хут паха Мӑркка, 
Хӑмӑр ҫӑмлӑ чӑмӑркка: 
Хамӑрла мӑрла-мӑрла 
Юрӑ хывать хамӑрла.

Мӗншӗн чурӑс пукане 
Парнелерӗн-ха, анне?
Юрлама ӑстишӗнех 
Мӗн тума мана ҫӗнни?

Ман пек юрлас вырӑнне 
Тӑсать ют ҫын юррине... 
Чӑвашла ташла-ташла 
Такмаклатӑр чӑвашла!

Ни «анне» теме пӗлмест,
Ни килме хушсан килмест. 
«Ма!.. Ма!..» — тесе кӑшкӑрать 
Парса ярас кашкӑра.

— Ҫав — А, —
Тет Ҫава.
— Я — кур, —
Тет Якур.
— Як ку, —
Тет Якку.
— Ку — чан, —
Тет Кучан.
— Ку — рак, —
Тет Курак.
— Ку — шак, —
Терӗ те Кушак,
Ӑнланмасӑр шак 
Хытса тӑчӗ пӗр Ашак:
— Шак пулать-и ҫак? 
Шаклатать тӑк, ку — пушмак! 
Итлӗр-ха, епле такмак: 
Шак-шак-шак!
Шак-шак-шак! —
Ташша чӗнчӗ ҫак Ашак:
Те шакмак,
Те такмак,
Те ун уринчи пушмак — 
Алфавичӗ-мӗнӗпех 
Ӗнтӗ ҫӗнӗ кӗвӗ пек.

Хӑбарткаломбш.

Пӗр мӑнтӑр хӑнтӑрпа 
Ватӑ ӑтӑр 
Тӑр кӑнтӑрла 
Вупӑр пырне ларнӑ.
Вӑтӑрӑн тӑтӑмӑр та — 
Вӑтӑртӑмӑр та хӑтӑртӑмӑр, 
Хӑтӑртӑмӑр та вӑтӑртӑмӑр — 
Мӑнтӑр хӑнтӑрпа 
Ватӑ ӑтӑра 
Вупӑр пырӗнчен 
Вӑтӑрса кӑлартӑмӑр!

Хбвӑрткаламбш.

Катӑркаса пӗр кас 
Катӑрт-катӑрт! 
Катӑртаттарать тыркас. 
Катӑркас — 
Касӑк-кӗсӗк турпас... 
Катӑртаттаракана 
Тытас та лутӑркас!



Ҫатма —
Ҫамкаран ҫапма!
Кам кӑран шӳтлет ҫапла? 
Ҫатма тени — пушатма! 
Тӗпне ҫап-ҫут ҫутатма!

Чӗрӗп — чӑн-чӑн йӗп минтерӗ! 
Илтрӗр-и, пӗри мӗн терӗ? 
«Кайӑр-чӗрӗп-тирӗп», — терӗ, 
Пӗр сӑмахсӑр иментерӗ!

Чӗрӗп тирӗ — ҫӗр йӗпрен,
Ҫӗр йӗпрен те чӗр йӗпрен. 
Чипер сӑнӗ ҫирӗпрен 
Сехре хӑпать чӗрӗпрен!

Тимӗр шапа 
Тарчӗ шкапа,
Тимӗр лаша — 
Канаша. 
Тӑрӑша-тӑрӑша 
Уҫатӑп хӑрах куҫа: 
Чӑн-чӑнах хӑрамастӑп! 
Эп те Тимӗр,
Улатимӗр —
Ҫумӑрта тутӑхмастӑп! 
Ҫумӑр,
Ҫӑвах пӗр ластӑк!



Шухӑш пачӗ пӗр чана: 
Чӑрӑш лартас пахчана! 
Капӑрлатас лӑссине, 
Курас уяв уссине.

Куллен килтӗр Хӗл Мучи! 
Шав чуптартӑр катаччи! 
Салакайӑк ташшине 
Ташлаттартӑр кашнине!

Чӑваш сӑвви каласан 
Парнелетӗр круассан.
Ма ун ютра ҫу каҫас — 
Чун-чӗри ытла ачаш!

Ыр кӑмӑллӑ Мучине 
Кӗртес Мӑнкун мунчине, 
Сӗнес Сӗрен туйине, 
Чӗнес Питрав вӑййине!

Хӑна тӑвас шӑрттанпа, 
Сӑрта тытнӑ ҫӑрттанпа. 
Кунтах юлтӑр

ыр мучи! 
Хӗпӗртетӗр ачипчи!





Чӑрӑш лартрӑм пахчана!
— Лартмаллаччӗ тахҫанах! 
Чӑрӑш тӑрринчи чана 
Чанккаса ҫӗклет чуна.

